
PROJEKTVENDIM


Nr._______, datë ____.____2025

“PËR  RREGULLAT E DETAJUARA PËR ORGANIZIMIN DHE FUNKSIONIMIN E REGJISTRIT ELEKTRONIK PËR GAZET SERRË TË FLUORUARA, PRODUKTET DHE PAJISJET PËRKATËSE QË REGJISTROHEN, DETYRIMET E SIPËRMARRËSVE PËR TË RAPORTUAR, SI DHE NIVELI I AKSESUESHMËRISË SË REGJISTRIT”

Në mbështetje të nenit 100 të Kushtetutës, të pikës 4, të nenit 16, të ligjit nr. 2/2023, “Për gazet serrë të fluoruara”, dhe të nenit 4, të ligjit nr. 10325, datë 23.9.2010, “Për bazat e të dhënave shtetërore”, me propozimin e ministrit të  Mjedisit, Këshilli i Ministrave


VENDOSI:

I. DISPOZITA TË PËRGJITHSHME
1. Objekt i këtij vendimi është përcaktimi i rregullave të detajuara për:
a) organizimin dhe funksionimin e regjistrit për gazet serrë të fluoruara si dhe produktet dhe pajisjet që regjistrohen nga prodhuesit, importuesit dhe sipërmarrësit sipas përcaktimeve të nenit 16 dhe 17 të ligjit nr. 2/2023, “Për gazet serrë të fluoruara”;
b) detyrimet e sipërmarrësve për të raportuar në regjistrin për gazet serrë të fluoruara;
ç)   nivelin e aksesueshmërisë së regjistrit për gazet serrë të fluoruara.
2. Regjistri Elektronik për Gazeve Serrë të Fluoruara, është pjesë e bazës së të dhënave shtetërore të Sistemit të Integruar Mjedisor, në formën e shkurtuar SIM, sipas vendimit nr. 672, datë 12.11.2025.
3. Përveç përkufizimeve të dhëna në ligjin  në fuqi për gazet serrë të fluoruara” dhe në ligjin në fuqi për bazën e të dhënave shtetërore, termat e mëposhtëm kanë këto kuptime:  
a) “Administrator”, është Agjencia Kombëtare e Mjedisit, e cila është njëkohësisht edhe përdoruese e regjistrit për gazet serrë të fluoruara në nivel qendror;
b) “Dhënës të informacionit” janë prodhuesit, importuesit dhe sipërmarrësit e hidrofluorokarboneve dhe/ose pajisjeve të parambushura me hidrofuorokarbone, sipas parashikimeve të pikës 2 të nenit 16  të ligjit nr. 2/2023;
c) “Subjekte të interesuara”, janë subjektet apo institucionet që kanë akses në nivel “përdorues” në Regjistër si më poshtë:
i. ministria përgjegjëse për mjedisin;
ii. Njësia Kombëtare e Ozonit.
iii. struktura përgjegjëse inspektuese në fushën e mjedisit;
iv. Drejtoria e Përgjithshme e Doganave;

II. RREGULLA TE DETAJUARA PËR ORGANIZIMIN DHE FUNKSIONIMIN E REGJISTRIT, NIVELI I AKSESIMIT DHE PËR REGJISTRIMIN E PRODUKTEVE DHE PAJISJEVE PËRKATËSE 

1. Prodhuesit, importuesit dhe sipërmarrësit, kanë detyrimin të regjistrojnë në Regjistrin Elektronik të Gazeve Serrë të Fluoruara (në vijim “Regjistri”), gaze dhe produkte ose pajisje që përmbajnë ose funksionimi i të cilave mbështetet në gazet serrë të fluoruara.
2. Afatet për regjistrimin e të dhënave fillojnë:
a) nga data e hyrjes në fuqi të këtij vendimi, për sipërmarrësit që importojnë, prodhojnë gaze me sasi më shumë se 500 ton CO₂ eq në vit; 
b) 1 (një) vit pas hyrjes në fuqi të këtij vendimi, për sipërmarrësit që importojnë/prodhojnë produkte ose pajisje që përmbajnë ose funksionimi i të cilave mbështetet në gazet serrë të fluoruara;
3. Të dhënat që regjistrohen në Regjistër janë të dhëna parësore dhe të dhëna dytësore: 
3.1. Të dhënat parësore janë: 
a) Të dhënat e pajisjeve dhe produkteve, të përcaktuara sipas pikës 1 të Nenit 12 të Ligjit për gazet serrë të fluoruara, që përmbajnë gazet e listuara në Shtojcën I dhe II të këtij ligji, përkatësisht:
i. Emërtimi i pajisjes/produktit, modeli dhe numri serial;
ii. emërtimi industrial për gazin serrë të fluoruar ose emërtimi kimik;
iii. sasinë e gazit të përmbajtur (në kg dhe CO₂ eq), ose sasinë për të cilën pajisja është projektuar të funksionojë;
iv. GWP e gazit serrë të fluoruar sipas ligjit nr. 2/2023 
v. kategorinë e pajisjes sipas nenit 12 të ligjit;
vi. të dhënat e importit/prodhimit, përfshirë numrin e deklaratës doganore në rast importi.
vii. sasia e prodhuar, e importuar, e eksportuar e gazit të fluoruar për vitin paraardhës dhe sasia stok e magazinuar;
b) të dhënat që vendosen në dispozicion nga prodhuesi, importuesi ose sipërmarrësi, të parashikuara në pikën 1 të nenit 7 të ligjit për gazet serrë të fluoruara;
c) të dhënat që raportohen sipas Aneksit V të ligjit për gazet serrë të fluoruara, sipas Shtojcës II, që i bashkëlidhet këtij vendimi. 
3.2. Të dhëna dytësore konsiderohen të dhënat sipas shtojcës I të këtij vendimi, që merren nga ndërveprimi me bazën e të dhënave shtetërore si:
a) të dhënat e përgjithshme dhe statusin e prodhuesit, importuesit dhe sipërmarrësit nga Regjistri Tregtar/Qendra Kombëtare e Biznesit;
b) të dhënat e licencave, autorizimeve dhe lejeve të prodhuesit, importuesit dhe sipërmarrësit nga Regjistri Kombëtar i Licencave dhe Autorizimeve/Qendra Kombëtare e Biznesit;
c) të dhënat e deklaratës doganore nga sistemi i autorizuar i të dhënave doganore/Drejtoria e Përgjithshme e Doganave;
d) të dhënat e gjeneraliteteve të individëve nga Regjistri Kombëtar i Gjëndjes Civile/ Drejtoria e Përgjithshme e Gjëndjes Civile;

2. Nivelet e aksesimit janë:
a) aksesimi në nivel qendror ose në atë të administratorit, ku përfshihen administratori/ët i/e regjistrit në Agjencinë Kombëtare të Mjedisit. Niveli i aksesimit dhe funksionet e të drejtat për secilën kategori përdoruesi të sistemit janë në përputhje me pozicionin e punës së punonjësit të Agjencisë Kombëtare të Mjedisit;
b) aksesimi në nivel  dhënës të informacionit; sipas përcaktimit në shkronjën “b”, të pikës 3, të kreut I, të këtij vendimi;
c) aksesimi në nivel  përdorues, sipas përcaktimit në shkronjën “c”, të pikës 3, të kreut 1, të këtij vendimi.
3. Regjistri Elektronik i Gazeve Serrë të Fluoruara mirëmbahet dhe administrohet nga Agjencia Kombëtare e Mjedisit si institucioni administrues, në kuptim të ligjit nr. 27/2016, “Për gazet serrë të fluoruara”. 
4. Të dhënat personale në regjistër dhe ndërveprimi me bazat e tjera të të dhënave shtetërore përpunohen në përputhje me legjislacionin në fuqi për mbrojtjen e të dhënave personale, duke zbatuar masa të përshtatshme teknike e organizative për të garantuar integritetin, konfidencialitetin dhe gjurmueshmërinë e çdo veprimi mbi të dhënat personale. AKM-ja duhet të mbajë një regjistër të veprimeve të përpunimit e të garantojë auditim periodik të sistemit.


III. RREGULLA TË DETAJUARA PËR DETYRIMET E SIPËRMARRËSVE PËR TË RAPORTUAR NË REGJISTRIN ELEKTRONIK TË GAZEVE SERRË TË FLUORUARA

1. Sipërmarrësit kanë detyrimin të raportojnë në Regjistrin  për gazet serrë të fluoruara (në vijim “Regjistri”), të krijuar pranë Agjencisë Kombëtare të Mjedisit, të dhënat për gazet serrë të fluoruara ose produktet dhe pajisjet që përmbajnë këto gaze, të cilat prodhohen, importohen, eksportohen, vendosen në treg, në Republikën e Shqipërisë, sipas përcaktimeve të ligjit për gazet serrë të fluoruara.
2. Sipërmarrësit e përcaktuar në pikën 1 të këtij kreu, raportojnë në Regjistrin Elektronik të Gazeve Serrë të Fluoruara, nëpërmjet portalit unik qeveritar “e-Albania”, duke përdorur  shërbimin “Regjistri Elektronik për Gazet Serrë të Fluoruara”, brenda datës 31 mars të vitit vijues, për sasinë e prodhuar, dhe të importuar, për gazet serrë të fluoruara për vitin e kaluar dhe të dhënat sipas sipas shtojcës II të këtij vendimi.
3. Çdo sipërmarrës që importon 500 ton CO₂ ekuivalent ose më shumë në vit, në formë produktesh ose pajisjesh që përmbajnë këto gaze (përfshirë përzierjet), ka detyrimin të raportojë informacionin në vijim:
a) sasinë, në ton metrik, të gazeve sipas Shtojcave I dhe II të ligjit nr. 2/2023, të përmbajtura në pajisje/produkte, sipas kategorive të sipërcituara;
b) numrin e njësive për secilën kategori pajisjeje/produkti.
4. Agjencia Kombëtare e Mjedisit  harton raportin e detajuar për gazet serrë të fluoruara, i cili është pjesë e raportit vjetor për gjendjen e mjedisit. 

IV. DISPOZITA TË FUNDIT 

1. Ngarkohen ministria përgjegjëse për mjedisin, Agjencia Kombëtare e Mjedisit, struktura përgjegjëse inspektuese në fushën e mjedisit, Drejtoria e Përgjithshme e Doganave për zbatimin e këtij vendimi.
2. Struktura përgjegjëse inspektuese në fushën e mjedisit është institucioni përgjegjës për kontrollin e plotësimit të detyrimeve për regjistrimin e gazeve serrë nga prodhuesit, importuesit, dhe sipërmarrësit në përputhje me dispozitat e këtij vendimi.
Ky vendim hyn në fuqi pas botimit në Fletoren Zyrtare dhe i fillon  efektet lidhur me detyrimet për raportim, pas vënies në funksion të sistemit elektronik për gazet serrë të fluoruara.

KRYEMINISTËR
Edi Rama

